ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆԻՍԻ 9-Ի N 842-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈԿՏԵՄԲԵՐԻ 6-Ի N 1562-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՀՈՒՆԻՍԻ 27-Ի N 1065-Լ ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ  

1. Ընթացիկ իրավիճակը և իրավական ակտի ընդունման անհրաժեշտությունը
2022 թվականի հունիսի 9-ի թիվ N 842-Լ որոշմամբ ՀՀ կառավարությունը հաստատել է «Հայաստանի Հանրապետության սահմանամերձ բնակավայրերում ընտանիքների բնակարանային մատչելիության ապահովման պետական աջակցության 2022-2025 թվականների ծրագիրը» (այսուհետ՝ Ծրագիր), որը նպատակ ունի աջակցել ընտանիքների բնակարանային պայմանների բարելավմանը՝ համապատասխան պայմաններ ապահովելով սահմանամերձ բնակավայրերում ընտանիքների (տնային տնտեսությունների) կայուն զարգացման համար։
ՀՀ կառավարության 2024 թվականի հունիսի 27-ի N 1065-Լ որոշման 1-ին կետի 3-րդ ենթակետով սահմանվել է, որ Տավուշի մարզի Բաղանիս, Բերքաբեր, Կիրանց և Ոսկեպար բնակավայրերում անհատական բնակելի տուն կառուցելու (կառուցապատումը շարունակելու) նպատակով տրամադրվող հիփոթեքային վարկերի դեպքում աջակցության չափը հիփոթեքային վարկի մայր գումարի ամսական վճարների մարման համար կազմում է հանրագումարային մինչև 21 մլն դրամ, եթե ծրագրին դիմելու օրվա դրությամբ նախորդ 1 տարվա ընթացքում շահառուները հաշվառված են եղել տվյալ բնակավայրում։ Այս փոփոխությունը պետք է ուժի մեջ մտներ 2024 թվականի օգոստոսի 1-ից։ Նույն որոշման 1-ին կետի 6-րդ ենթակետով սահմանվել է, որ ծրագրի շրջանակներում նախատեսվում է աջակցություն տրամադրել 2000 շահառուի։ 
2024 թվականի նոյեմբերի 4-ի դրությամբ ՀՀ աշխատանքի և սոցիալական հարցերի նախարարության Միասնական սոցիալական ծառայության (այսուհետ՝ ՄՍԾ) հետ Ծրագրի շրջանակներում համագործակցության պայմանագիր է կնքել թվով 7 կազմակերպություն՝ 6 բանկ և 1 վարկային կազմակերպություն, որոնց միջոցով ստացվել և ՄՍԾ կողմից հաստատվել է շուրջ 1976 շահառուի հայտ, որից 1758-ի հետ հիփոթեքային վարկավորման պայմանագիրը կնքվել է և վարկը տրամադրվել է։ Ընդ որում, 2024 թվականի օգոստոսի 1-ի դրությամբ ՄՍԾ կողմից հաստատված և գործընկեր ֆինանսական կազմակերպությունների կողմից հավաքագրված հայտերի թիվը գերազանցում էր սահմանված սահմանաչափը՝ 2000-ը, ինչի կապակցությամբ նոր դիմումների ընդունման գործընթացը դադարեցվեց ֆինանսական կազմակերպությունների կողմից։ Արդյունքում, շահառուները չկարողացան օգտվել վերոնշյալ 4 բնակավայրերի համար սահմանված արտոնությունից՝ 5 մլն դրամի հավելումից։
Միաժամանակ, 2024 թվականի սեպտեմբերի 4-ին ՀՀ վարչապետի կողմից ՀՀ Վայոց ձորի մարզ կատարած այցի շրջանակներում ներկայացված՝ ՀՀ Վայոց ձորի մարզպետի աշխատակազմի 2023 թվականի գործունեության արդյունքների վերաբերյալ թիվ Վ/121-2024 արձանագրության 1-ին կետի 3-րդ ենթակետով հանձնարարվել է ապահովել Վայք համայնքի Գոմք բնակավայրում Ծրագրի
վերաբացումը երիտասարդ ընտանիքների համար՝ որպես պարտադիր պայման
դիտարկելով կառուցվելիք անհատական բնակելի տների քանակի
(անհրաժեշտության դեպքում՝ 30, 50 կամ 100) քվոտավորումը՝ կախված
բնակավայրի նորակառույց դպրոցի համալրվածությունն ապահովող աշակերտների
և ընտանիքների քանակից կամ դպրոցի համար անհրաժեշտ ուսուցիչների (օրինակ՝
ֆիզիկայի ուսուցիչ) ներգրավման հանգամանքից։
Կրթության, գիտության, մշակույթի և սպորտի նախարարությունից ստացված տեղեկատվության համաձայն՝ ՀՀ Վայոց ձորի Գոմք բնակավայրում կառուցվել է 100 տեղ հզորությամբ դպրոց, որտեղ այս պահին սովորողների թիվը 29 է:
Տարածքային կառավարման և ենթակառուցվածքների նախարարությունից ստացված տեղեկատվության համաձայն՝ Ծրագրի վերաբացումն ապահովելու նպատակով Վայք համայնքը պատրաստակամ է Գոմք բնակավայրի համայնքային սեփականություն հանդիսացող հողատարածքներից տրամադրել 6-ից 10 հեկտար մակերեսով հողատարածք։
Նախագծի հիմնական նպատակն է նախ հնարավորություն տալ շահառուներին օգտվել նախորդիվ կառավարության կողմից կայացրած որոշման շրջանակում սահմանված արտոնությունից, ինչպես նաև ապահովել վարչապետի հանձնարարականի կատարումը։

1. Առաջարկվող կարգավորման բնույթը
[bookmark: _GoBack]Ներկայացվող նախագծով առաջարկվում է Ծրագիրը վերաբացել Տավուշի մարզի Բաղանիս, Բերքաբեր, Կիրանց և Ոսկեպար, ինչպես նաև Վայոց ձորի մարզի Գոմք բնակավայրերի համար՝ Ոսկեպար և Բաղանիս բնակավայրերում նախատեսելով աջակցություն տրամադրել յուրաքանչյուրում մինչև 50 շահառուի, Բերքաբեր և Կիրանց բնակավայրերում նախատեսելով աջակցություն տրամադրել յուրաքանչյուրում մինչև 40 շահառուի, Գոմք բնակավայրում նախատեսելով աջակցություն տրամադրել մինչև 30 շահառուի: Ինչպես նաև առաջարկվում է թույլ տալ ծրագրից օգտվել այն շահառուներին, որոնք շինարարության թույլտվությունը ստացել են մինչև 2024 թվականի սեպտեմբերի 1-ը (ներառյալ), քանի որ մարզպետների աշխատակազմերից, գործընկեր ֆինանսական կազմակերպություններից և շահառուներից ստացված տեղեկատվության համաձայն՝ Ծրագրին մասնակցելու ցանկություն հայտնած բազմաթիվ շահառուներ (շուրջ 190) շինարարության թույլտվությունը ստացել են մինչև 2024 թվականի սեպտեմբերի 1-ը և չեն հասցրել դիմել նախքան սահմանված սահմանաչափի լրանալը, ինչի արդյունքում կարող են կրել ֆինանսական վնասներ։ 
Սույն նախագծով նաև առաջարկվում է Հայաստանի Հանրապետության կառավարության կողմից 2024 թվականի հունիսի 27-ին սահմանած՝ Տավուշի մարզի Բաղանիս, Բերքաբեր, Կիրանց և Ոսկեպար բնակավայրերում 5 մլն դրամ հավելումների մասով բանկերին հնարավորություն տալ այդ հավելումը ձևակերպել ոչ միայն վերանորոգման վարկի տեսքով, այլ նաև արդեն իսկ տրամադրված կառուցապատման վարկի հերթական փուլի տեսքով՝ խուսափելով բանկերում երկար ժամանակ պահանջող ծրագրային փոփոխություններից։

1. Կարգավորման առարկան
Նախագծով սահմանվում է Հայաստանի Հանրապետության սահմանամերձ և առանձին բնակավայրերում ընտանիքների բնակարանային մատչելիության ապահովման պետական աջակցության 2022-2025 թվականների ծրագրի վերաբացումը սահմանված բնակավայրերում սահմանված քվոտաներով՝ համապատասխան պահանջներին բավարարող շահառուների համար։   

1. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունման կապակցությամբ 2025 թվականի պետական բյուջեում պետք է կատարվի փոփոխություն՝ շուրջ 655 մլն դրամի ավելացում, այդ թվում՝
Ոսկեպար և Բաղանիս բնակավայրերում 50-ական շահառուի համար 21 մլն դրամ վարկի դեպքում տարեկան կպահանջվի 188 մլն դրամ: 1 շահառուի հաշվով անուիտետային հաշվարկման եղանակով 21 մլն դրամի չափով վարկը 13 տոկոս տարեկան տոկոսադրույքով 10 տարում մարելու դեպքում կկազմի ամսական 314 հազ․ դրամ։ Հաշվի առնելով, որ վարկը տրամադրվում է փուլերով, հիմնականում 2 փուլով, ապա 2025-ին այս մասով կպահանջվի շուրջ 188 մլն դրամ (314,000 x 12 x 100 / 2)։
Կիրանց և Բերքաբեր բնակավայրերում 40-ական շահառուի համար 21 մլն դրամ վարկի դեպքում տարեկան կպահանջվի 151 մլն դրամ: 1 շահառուի հաշվով անուիտետային հաշվարկման եղանակով 21 մլն դրամի չափով վարկը 13 տոկոս տարեկան տոկոսադրույքով 10 տարում մարելու դեպքում կկազմի ամսական 314 հազ․ դրամ։ Հաշվի առնելով, որ վարկը տրամադրվում է փուլերով, հիմնականում 2 փուլով, ապա 2025-ին այս մասով կպահանջվի շուրջ 151 մլն դրամ (314,000 x 12 x 80 / 2)։
Գոմք բնակավայրում 30 շահառուի համար 16 մլն դրամ վարկի դեպքում տարեկան կպահանջվի 151 մլն դրամ: 1 շահառուի հաշվով անուիտետային հաշվարկման եղանակով 16 մլն դրամի չափով վարկը 13 տոկոս տարեկան տոկոսադրույքով 10 տարում մարելու դեպքում կկազմի ամսական 239 հազ․ դրամ։ Հաշվի առնելով, որ վարկը տրամադրվում է փուլերով, հիմնականում 2 փուլով, ապա 2025-ին այս մասով կպահանջվի շուրջ 43 մլն դրամ (239,000 x 12 x 30 / 2)։
2024 թվականի սեպտեմբերի 1-ի դրությամբ շինարարության թույլտվություն ստացած շուրջ 190 շահառուի համար 16 մլն դրամ վարկի դեպքում տարեկան կպահանջվի 151 մլն դրամ: 1 շահառուի հաշվով անուիտետային հաշվարկման եղանակով 16 մլն դրամի չափով վարկը 13 տոկոս տարեկան տոկոսադրույքով 10 տարում մարելու դեպքում կկազմի ամսական 239 հազ․ դրամ։ Հաշվի առնելով, որ վարկը տրամադրվում է փուլերով, հիմնականում 2 փուլով, ապա 2025-ին այս մասով կպահանջվի շուրջ 273 մլն դրամ (239,000 x 12 x 190 / 2)։ 

1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ աշխատանքի և սոցիալական հարցերի նախարարության կողմից` շահագրգիռ գերատեսչությունների հետ համագործակցությամբ:

1. Ակնկալվող արդյունքը
	Նախագծի ընդունման արդյունքում հնարավոր կլինի առավել արդյունավետ իրականացնել Ծրագիրը, որով նախատեսվում է ապահովել բնակարանային ապահովության խնդիր ունեցող ընտանիքների՝ Հայաստանի Հանրապետության սահմանամերձ և առանձին համայնքներում բնակարանային պայմանների բարելավումը, մեծացնել սահմանամերձ և առանձին բնակավայրերում բնակության պահանջարկը, նպաստել սահմանամերձ և առանձին համայնքների ժողովրդագրական կայունության և զարգացման ապահովմանը։

1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021-2026թթ. ծրագրի 6.6-րդ կետի 5-րդ ենթակետից, այն է՝ «Տարածքային համախմբվածության բարձր մակարդակի ապահովում՝ հատուկ ուշադրություն դարձնելով սահմանամերձ տարածքներին՝ անցում կատարելով սոցիալական աջակցության մեխանիզմներից դեպի տնտեսական զարգացման մեխանիզմների ներդրում» և 4.6-րդ կետի 4-րդ ենթակետից, այն է՝ «Մշակվելու է բնակարանով ապահովման միասնական սոցիալական քաղաքականություն՝ ցածր եկամուտներ ունեցող, ինչպես նաև անապահով ընտանիքներին և խոցելի այլ խմբերին մշտական կամ ժամանակավոր կացարաններով ապահովելու նպատակով: Իրականացվելու են ծրագրեր՝ ուղղված կացարանի կարիք ունեցող ընտանիքների բնակարանային խնդիրների լուծմանը։»։

